
Annotatsiya. Maqolada «ongli oʻqish» tushunchasining milliy metodik anʼanadagi talqini 

xalqaro fandagi «oʻqib tushunish» va «oʻqish savodxonligi» tushunchalari bilan qiyosiy tahlil qilingan. 

Anʼanaviy talqinning uchta zaif tomoni aniqlangan, onglilikning soxta koʻrsatkichlari tavsiflangan, 

tushunchaning ishchi taʼrifi hamda toʻrtta oʻlchanadigan darajasi asoslangan. 

Kalit soʻzlar: ongli oʻqish, oʻqib tushunish, oʻqish savodxonligi, ishchi taʼrif, tushunish 

darajalari, boshlangʻich taʼlim. 

Annotation. The article compares the interpretation of “conscious reading” in the national 

methodological tradition with the international concepts of reading comprehension and reading literacy. 

Three weaknesses of the traditional interpretation are identified, false indicators of understanding are 

described, and a working definition of the concept with four measurable levels is substantiated. 

Key words: conscious reading, reading comprehension, reading literacy, working definition, 

levels of comprehension, primary education. 

 

Kirish. Oʻqish boshlangʻich taʼlimda barcha fanlarni oʻzlashtirishning asosiy vositasi 

hisoblanadi. Xalqaro tadqiqotlar natijalari bu sohada asosiy eʼtiborni matn mazmunini 

tushunishga qaratish zarurligini koʻrsatmoqda: PIRLS-2021 tadqiqotida Oʻzbekiston toʻrtinchi 

sinf oʻquvchilarining oʻrtacha natijasi 437 ballni tashkil etgan (Mullis et al., 2023), PISA-2022 da 

esa oʻn besh yoshli oʻquvchilarning atigi 14 foizi oʻqish savodxonligining ikkinchi — minimal 

yetarli darajasiga erishgan (OECD, 2023). Muallifning avvalgi ishlarida EGRA metodologiyasi 

va xalqaro tajriba asosida ongli oʻqish koʻnikmalarini rivojlantirish masalalari (Neʼmatova, 

2024, 2025a, 2025b), ongli oʻqish tushunchasining psixologik va lingvistik asoslari (Neʼmatova, 

2026c) hamda uni rivojlantirishning innovatsion strategiyalari (Neʼmatova, 2026a) koʻrib 

chiqilgan. Mazkur maqolada esa tushunchaning metodik jihati — uning mazmunini 

aniqlashtirish va oʻlchanadigan shaklga keltirish masalasi tahlil qilinadi. Maqolaning maqsadi 

— ongli oʻqish tushunchasining milliy va xalqaro talqinlarini qiyoslab, uning ishchi taʼrifini va 

oʻlchanadigan darajalarini asoslashdan iborat. 

Milliy metodikada ongli oʻqish. Oʻzbek boshlangʻich taʼlimi metodikasida oʻqish 

koʻnikmasi toʻrt sifat — toʻgʻri, ravon, ongli va ifodali oʻqish orqali tavsiflanadi. K.Qosimova 

va hammualliflarining darsligida oʻqish predmetining vazifasi oʻquvchilarni «toʻgʻri, tez 

(meʼyorida), ongli va ifodali oʻqish malakalari bilan qurollantirish» deb belgilangan (Qosimova 

et al., 2009, p. 5), sifatlarning asosi sifatida esa ongli oʻqish koʻrsatilgan (Qosimova et al., 2009, 

p. 74). Tarixiy jihatdan ham onglilik milliy metodikaning markaziy gʻoyasi boʻlib kelgan: 1902-

yilda S.Saidazizovning tovush usuliga asoslangan «Ustodi avval» alifbosi taʼlimni bola 

tushunadigan va anglaydigan taʼlimga aylantirgan (Qosimova et al., 2009, pp. 24–26). 

Shu bilan birga, mazkur talqinning uchta zaif tomoni mavjud. Birinchidan, sifatlarning 

amaldagi maqomi teng emas: toʻgʻri va ravon oʻqishni oʻlchash oson (xatolar sanaladi, vaqt 

qayd etiladi), onglilik esa asosan savol-javob va qayta hikoyalash orqali tekshiriladi. Natijada 

oʻlchash qulay boʻlgan sifatlar amalda oʻqitishning bosh maqsadiga aylanadi. Ikkinchidan, 

onglilik bosqichlarga ajratilmagan: «oʻquvchi matnni tushundimi?» degan savol «ha» yoki 

«yoʻq» javobini nazarda tutadi, holbuki ochiq axborotni topish bilan muallif niyatini anglash 

keskin farq qiladi. Uchinchidan, oʻqishning hayotiy vazifasi — eʼlon, yoʻriqnoma va jadval 

matnlaridan foydalanish tizimdan tashqarida qolgan. 

Xalqaro fandagi tushunchalar. Xalqaro adabiyotda ongli oʻqishga eng yaqin tushuncha 

— oʻqib tushunish (reading comprehension). RAND guruhi hisobotida u oʻquvchining yozma 

matn bilan oʻzaro taʼsiri va unga jalb boʻlishi orqali maʼnoni ajratib olish va qurish jarayoni 

sifatida taʼriflanadi (Snow, 2002). Bu talqinda ikki jihat muhim: tushunish matndan tayyor 

holda olinmaydi, uni oʻquvchining oʻzi quradi; qurilish jarayoniga matndan tashqaridagi bilim 

va tajriba ham jalb etiladi. PIRLS va PISA dasturlari kiritgan oʻqish savodxonligi (reading 

literacy) tushunchasi yanada keng boʻlib, matnlarni tushunish bilan birga ulardan foydalanish, 

ularni baholash va oʻqishga qiziqishni ham qamrab oladi (Mullis & Martin, 2019; OECD, 2023). 

Shunday qilib, anʼanaviy talqindagi ongli oʻqish, oʻqib tushunish va oʻqish savodxonligi bir-

birining ichiga joylashgan uch doira tarzida tasavvur etilishi mumkin (1-rasm). 

 
1-rasm. Ongli oʻqish, oʻqib tushunish va oʻqish savodxonligining nisbati 

Onglilikning soxta koʻrsatkichlari. Maktab amaliyotida onglilik belgisi sifatida qabul 

qilingan, biroq uni ishonchli aks ettirmaydigan uchta koʻrsatkich mavjud. Birinchisi — matnni 

qayta hikoyalash: xotirasi kuchli oʻquvchi mazmunni anglamay ham matnni deyarli soʻzma-

soʻz qaytara oladi. EGRA-U sinovlarida ikkinchi sinf oʻquvchisi qish haqidagi matnni deyarli 

soʻzma-soʻz aytib bergan, biroq «Bolalar qushlarga nega don sepishdi?» degan savolga javob 

bera olmagan. Ikkinchisi — javobni matn yuzasidan topish: savol matn jumlasini aynan 

takrorlasa («Chumchuq uyasini tomga qurdi» jumlasiga «Chumchuq uyasini qayerga qurdi?» 

savoli), u tushunishni emas, koʻz bilan qidirish tezligini tekshiradi. Uchinchisi — ravon 

oʻqishning oʻzi: oʻqib tushunish dekodlash va tilni tushunish koʻpaytmasi ekanini hisobga olsak 

(Gough & Tunmer, 1986), tez va xatosiz ovoz chiqarib oʻqish onglilikning zaruriy, biroq yetarli 

boʻlmagan shartidir. Ravon oʻqib, matnni tushunmaydigan oʻquvchilar alohida guruhni tashkil 

etadi (Catts et al., 2006); ularni dekodlash va tilni tushunish koʻrsatkichlari asosida ajratish 

modeli muallifning alohida maqolasida taklif etilgan (Neʼmatova, 2026b). Uchala koʻrsatkich 

tushunishning oʻzini emas, uning tashqi hamrohini oʻlchaydi. 

Ishchi taʼrif va darajalar. Tahlil asosida quyidagi ishchi taʼrif taklif etiladi: ongli oʻqish 

— oʻquvchining matndagi axborotni toʻgʻri idrok etib, undan yaxlit mazmuniy manzara hosil 

qilishi, bu manzarani oʻzidagi bilim va tajriba bilan bogʻlashi hamda oʻqiganidan muayyan 

maqsad yoʻlida foydalana olishidir. Taʼrif uchta talabni belgilaydi: tushunish oʻquvchi mehnati 

bilan yaratiladi; lugʻat va bilim zaxirasi taʼrifga kiradi (Neʼmatova & Shabbazova, 2026); oʻqish 

hayotiy koʻnikmaga aylanadi. 

Taʼrifni amaliyotda qoʻllash uchun ongli oʻqishning toʻrt darajasi ajratiladi; har bir 

keyingi daraja avvalgisini oʻz ichiga oladi (1-jadval). Darajalar tizimi PIRLS tushunish 

jarayonlari (Mullis & Martin, 2019) va Barrett taksonomiyasi (Clymer, 1968) bilan muvofiq 

keladi. V.Kinch modeliga koʻra, birinchi va ikkinchi darajalar asosan matn bazasi qatlamida 

kechadi, uchinchi va toʻrtinchi darajalar esa vaziyat modelini, yaʼni matnni oʻquvchi bilimi bilan 

bogʻlashni talab qiladi (Kintsch, 1998). 

1-jadval 

Ongli oʻqish darajalari va namunaviy savol boshlamalari 

Daraja Mazmuni 
Namunaviy savol 

boshlamalari 

1. Ochiq axborotni 

topish 

javob matnning aniq oʻrnida 

turadi, biroq savol matn jumlasini 

takrorlamaydi 

Kim? Qayerda? Qachon? 

Nima qildi? 

2. Xulosa chiqarish 

javob ikki yoki bir necha 

maʼlumotni bogʻlash orqali 

topiladi 

Nega …? Nima sababdan …? 

Bundan keyin nima boʻladi 

deb oʻylaysan? 

3. Umumlashtirish 

va talqin 

asosiy fikrni aniqlash, sarlavha 

tanlash, muallif fikrini oʻz soʻzi 

bilan bayon etish 

Matn asosan nima haqida? 

Qanday sarlavha mos keladi? 

Muallif nima demoqchi? 

4. Baholash va 

munosabat 

matn doirasidan chiqib asosli 

munosabat bildirish, matn fikrini 

tajriba bilan qiyoslash 

Qahramon toʻgʻri qildimi? 

Nega shunday deb oʻylaysan? 

Bu maʼlumotga ishonsa 

boʻladimi? 

Darajalar tizimi oʻqituvchi uchun maqsadlar xaritasi, savol tuzuvchi uchun qolip, 

tadqiqotchi uchun esa oʻlchov shkalasi vazifasini bajaradi. Muallif ishlab chiqqan EGRA-U 

topshiriqlar bankida savollar shu darajalar boʻyicha sinfdan sinfga yuqoriga siljitib 

taqsimlangan: birinchi sinfda beshta savoldan bittasi, toʻrtinchi sinfda esa barchasi yuqori 

darajalarga tegishli. Toʻrtinchi daraja oʻquvchining tanqidiy fikrlashi bilan bevosita bogʻliq 

boʻlib, boshlangʻich sinf oʻquvchilarida tanqidiy fikrlash koʻnikmalarini shakllantirishning 

pedagogik-psixologik xususiyatlari muallifning avvalgi ishida tahlil qilingan (Neʼmatova, 

2023). 

Xulosa. Oʻtkazilgan tahlil quyidagi xulosalarga olib keladi. Milliy anʼanadagi «ongli 

oʻqish» tushunchasi oʻz mohiyatini saqlagan holda xalqaro fanning «oʻqib tushunish» va 

«oʻqish savodxonligi» tushunchalari mazmuni bilan boyitilishi lozim. Taklif etilgan ishchi taʼrif 

tushunishni oʻquvchi tomonidan quriladigan, bilim va tajribaga tayanadigan hamda maqsadli 

foydalanishga yoʻnaltirilgan jarayon sifatida belgilaydi. Toʻrt darajali tizim onglilikni 

bosqichma-bosqich oʻlchash va savollarni darajalar boʻyicha tuzish imkonini beradi. Atamani 

saqlab, uning mazmunini boyitish yoʻli milliy anʼanani inkor etmaydi, balki uni ichdan 

rivojlantiradi. 

